
Geroa Bai talde parlamentarioko foru parlamentari Mikel Asiain Torres jaunak, Parlamentuko Erregelamenduan xedatutakoaren babesean, honako mozio hau aurkezten du, Legebiltzarraren Osoko Bilkuran eztabaidatu eta bozkatzeko:
Mozioaren jarraipena Industriako eta Enpresen Trantsizio Ekologiko eta Digitalerako Batzordeak eginen du.
Zioen azalpena
Energia eta Klimari buruzko Plan Nazionalean dago zehaztuta gaur egun espainiar estatuan lanean dauden bost zentral nuklearrak eta zazpi erreaktoreak pixkanaka ixteko egutegia. 2025. urterako, ez litzateke inolako instalazio nuklearrik egon behar estatuko “mix” energetikoa hornitzen.
Baina alderdi politiko batzuk plana zalantzan jartzen ari dira, gaur egun dauden zentral nuklearren bizitza luzatzeko asmoz, eta horren froga argiena da Diputatuen Kongresuan berriki eginiko bozketa.
Bestalde, Europako Batzordeak, duela denbora bat, taxonomiaren barruan sartu zituen, hau da, ingurumenaren ikuspegitik jasangarriak diren jardueren artean, bai energia nuklearra, bai gasetik datorrena, “berde” gisa katalogatuta. Hori, ezbairik gabe, Europako Itun Berdean ezarritakoarekin eta kontinentearen deskarbonizazioranzko ibilbidearen erabat aurka doa –aurrez finkatutako eta onetsitako egutegi baten arabera helburu garbiak betez egin nahi dena–.
Europako taxonomia dugu ingurumenaren aldetik jasangarriak diren jarduera ekonomikoak sailkatzeko sistema bat, halakotzat jotzen ahal diren guztiak identifikatzen dituena, bai eta jo ezin direnak ere. Era horretan bilatzen da inbertitzaileek definizio baliagarri bat izan dezaten, jarduera jasangarrietan inbertitzerakoan segurtasun handiagoa bermatuko diena.
Geroa Baik, bestalde, beti azpimarratu du Europa eraikitzeko prozesuan erregioek burutu behar duten papera —paper aktiboa, garrantzitsua—. Ibilbide horretan Nafarroak eragile nagusia izan behar du, eta bere papera jokatu. Bere gidoirik ez duen ikusle hutsa izan gabe.
Hori guztia dela-eta, honako erabaki-proposamen hau aurkezten dugu:
1. Nafarroako Parlamentuak Espainiako Gobernua premiatzen du dauden zentral nuklearrak eta erreaktoreak ixteko egutegiari euts diezaion, Energia eta Klimari buruzko Plan Nazionalean ezarritakoaren arabera.
2. Nafarroako Parlamentuak Europako Erakundeak premiatzen ditu dagokion araudia alda dezaten, ez energia nuklearra ez gasa ez daitezen har energia berde bezala eta, ondorioz, ez daitezen jo Europako taxonomia delakoan sartzeko modukotzat.
3. Nafarroako Parlamentuak Nafarroako Gobernua premiatzen du lanean jarrai dezan energia-mix bat ezartzeko, Nafarroan ekoiztutako energia berriztagarrietan oinarritua, zeinek energia-jasangarritasuna eta prezioen egonkortasuna bermatuko duten.
4. Nafarroako Parlamentuak Nafarroako eta Espainiako gobernuak premiatzen ditu behar diren plan eta estrategiak ezar ditzaten, bermatze aldera ekonomiaren deskarbonizaziora eramanen gaituen energia trantsizioa alderdi sozialetan justua izanen dela eta etorkizuneko belaunaldiei begira ez duela ezbaian jarriko ongizate-estatu oso bat.

